
“Akukhala nawo maonekedwe a chipembedzo,  

koma mphamvu yache adaikana.” 2 Timoteo 3:5 
 

“Pakuti siali Myuda amene akhala wotere pamaso, kapena suli 

mdulidwe umene uli wotere pamaso, m’thupimo;  

koma Myuda ndiye amene akhala wotere mumtima;  

ndipo mdulidwe uli wa mtima, mumzimu, si m’malembo  

ai; kuyamika kwache sikuchokera kwa anthu,  

koma kwa Mulungu.” Aroma 2:28-29 

 
Ndime zimenezi ndi zofunikira nthawi ina iliyonse, 

koma makamaka tiyenera kuzidziwa bwino mu mbadwo 

uno wa mpingo ndi dziko lapansi. Kungoyambira nthawi 

imene Ambuye Yesu Khristu anachoka pa dziko lino 

sipanakhalepo Chikhristu chakunja ndi kuvomereza Yesu 

konama monga zilili masiku ano. Panyengo ngati ino 

tiyenera kudziyesa tokha ndi kufufuza chipembedzo 

chathu kuti tidziwe kuti ndi cha mtundu wanji. Tiyeni 

tiyese Chikhristu chathu, kuti, “Kodi ndi chinthu wamba, 

chongotsatira m’ndondomeko kapena ndi chinthu cha 

mtima?” 

Pofuna kufotokozera phunziroli tipite ku malemba 

ophweka kuwamvetsa a Mau a Mulungu. Tiyeni timve 

mfundo zazikulu zimene Mtumwi Paulo akamba mu kala-

ta yake ya kwa Aroma. Akuti, “Siali Myuda amene akhala 

wotere pamaso, kapena suli mdulidwe umene uli wotere 

pamaso, m’thupimo; koma Myuda ndiye amene akhala 

wotere mumtima; ndipo mdulidwe uli wa mtima, mumz-

imu, si m’malembo ai; kuyamika kwache sikuchokera 

kwa anthu, koma kwa Mulungu,” Aroma 2:28-29. Apa pali 

malangizo atatu ofunika kwambiri; tiyeni tione kuti ma-

phunzirowa ndi otani. 

1. Tiphunzire choyamba kuti chipembedzo chakunja 

kokha si chipembedzo ai, ndipo Mkhristu wakunja 

wotsata chipembedzo ichi si Mkhristu ai pamaso pa 

Mulungu. 

2. Chachiwiri tiphunzire kuti mumtima ndi m’mene 

mumapezeka chipembedzo choona ndi kuti Mkhristu 

woona ndi Mkhristu wa mumtima. 

3. Chachitatu tiphunzire kuti chipembedzo choona 

tisachiyembekezere kuti chikhala chofalikira kapena 

cholemekezedwa ndi anthu ambiri ai. Sichidzakhala 

choyamikidwa ndi munthu, koma Mulungu.  

Tiyeni tiganizire bwinobwino mfundo zazikuluzi. 

Zapita zaka 200 kuyambira pamene wina wa chiPuritani 

anati, “Chipembedzo chakunja ndi tchimo lalikulu la ku 

Mangalande lero ndipo dziko liri kubuula chifukwa cha 

tchimoli. Pali kuunika kwambiri koposa m’mene kunalili, 

koma moyo wochepa; mthunzi wambiri, koma popanda 

chooneka; kuvomereza kwambiri, koma kuyeretsedwa 

pang’ono.” (Thomas Hall, chaka cha 1658). Kodi munthu 

uyu akananena chiyani akanakhalapo pa nthawi ya ife 

pano? 

1. Choyamba tili kuphunzira kuti chipembedzo 

chakunja si chipembedzo ai, komanso kuti Mkhristu 

wakunja si Mkhristu pamaso pa Mulungu ai. 

Kodi nditanthauza chiyani ndikanena za 

chipembedzo chakunja? Iyi ndi mfundo yofunikira kui-

fotokozera bwinobwino. Ndikuona ngati anthu mi-

yandamiyanda sadziwa kanthu pa chimenechi. 

Mukapanda kumvetsa bwino za mfundo iyi, kufotokoza 

kwanga konse kudzakhala kopanda ntchito. Ntchito 

yanga yoyamba ikhale kufotokoza mwatsatanetsatane. 

Pamene munthu akhala Mkhristu mwa dzina chabe, 

osati zenizeni ai; kunja chabe, osati mwa mu mtima; 

kungovomereza kokha, koma osachitachita nawo; pame-

ne Chikhristu chake changokhala chionetsero kapena 

mwambo popanda kukhudzidwa mumtima kapena 

m’moyo, chipembedzo cha munthuyu ndingachitchule 

kuti ndi “chakunja.” Iye ndithu ali ndi maonekedwe a 

chipembedzo, koma sichiri chenicheni komanso chiribe 

mphamvu yake. 

Mwa chitsanzo, tayang’anani pa miyandamiyanda ya 

anthuwo amene chipembedzo chao chonse chadalira pa 

kusunga malamulo ndi miyambo ya mpingo wao. Ama-

khala nawo kumisonkhano yonse ya chipembedzo. 

Amadya nawo mgonero wa Ambuye nthawi zonse. Koma 

sapita patali ai. Sadziwa kanthu za Chikhristu cha moyo. 

Sadziwa Mau a Mulungu ndipo safuna kuwawerenga. 

Sadzipatula ku njira zachikunja za dziko. Sadziwa 

kulekanitsa pakati pa za Mulungu ndi za dziko la pansi pa 

mgwirizano wao ndi mabwenzi, ngakhalenso pofunafuna 

banja. Sasamalira za ziphunzitso zofunika za Yesu 

Khristu. Samakhudzidwa ndi uthenga ukamalalikidwa. 

Mukhoza kukhala pakati pao kwa masabata angapo ndipo 

zochita zao za tsiku ndi tsiku zikhoza kukupangitsani 

kuona ngati anthuwa ndi osakhulupirira konse za 

Mulungu. Tinganene zotani za anthu awa? Mosakayikira, 

iwo amavomereza ndi pakamwa kuti ndi Akhristu, koma 

mulibe moyo muChikhristu chao. Pali chinthu chimodzi 

chimene tingawanene anthu awa, kuti ndi Akhristu 

akunja. Chipembedzo chao ndi chakunja. 

Tiyang’anenso mbali ina ya anthuwo amene 

chipembedzo chawo chonse chimangokhala 

kulankhulalankhula. Amadziwa bwinobwino za 

chiphunzitso cha Uthenga Wabwino. Amaonetsa ngati ndi 

osangalala akamva chiphunzitso choonadi cha m’Baibulo. 

Akhoza kulankhula motsimikiza pa ziphunzitso zoonadi, 

komanso kutsutsana nazo molimba ziphunzitso zonse 

zosagwirizana ndi choonadi cha m’Baibulo, koma sapita 

patali ai! Pamene muyesa moyo wawo wa mkati, 

mudzapeza kuti sadziwa kuchita zinthu za Mulungu. 

Sapewa mabodza onse, sakhala nacho chikondi, ndipo 

satha kudzichepetsa, sakhala oona mtima, alibe chifundo, 

sali ofatsa, sakhala nawo ulemu, koma odzikonda. Nanga 

tinene chiyani za anthuwa? Mosakayikira, awa 

amatchedwa Akhristu mu dzina, koma mu Chikhristu 

chao mulibe chenicheni komanso mulibe zipatso. Koma 

pali chinthu chimodzi, tingawanene kuti ndi Akhristu 

akunja. Chipembedzo chao ndi chakunja, chionetsero 

chopanda chenicheni. 

Palibe chinthu china chimene chiri chofalikira 

koposa chipembedzo chimenechi. Chipembedzo 

chimenechi ndi matenda a mtundu wonse wa anthu. 

Chipembedzo ichi timabadwa nacho, timakulira nacho 

limodzi ndipo sichimachoka mwa ife kufikira imfa. 

Timakumana nacho ku tchalitchi. Timakumana nacho 

pakati pa olemera ndipo timakumana nacho pakati pa 

osauka. Timakumana nacho pakati pa anthu ophunzira, 

ndipo timakumana nacho pakati pa osaphunzira. 

Timakumana nacho pakati pa anthu a zipembedzo zonse. 

Timakumana nacho pakati pa anthu otchuka a mu 

mpingo ndi pakati pa anthu osatchuka mu mpingo. 

Timakumana nacho pakati pa iwo amene amafalitsa 

uthenga wa Yesu ndi pakati pa iwo amene amangotsata 

mwambo wa mpingo wao. Pitani kuli konse ndi kulowa 

nawo mpingo uliwonse, simudzalephera kukhudzidwa 

ndi chipembedzo chimenechi. Munthu akanena kuti 

kulibe chipembedzo chakunja mu gulu lake, wotereyo ali 

ndi khungu kwambiri ndipo ndi munthu wosadziwa. 

Ngati mukonda moyo, chenjerani ndi Chikhristu 

chakunjachi. 

Palibe chinthu choopsya koposa ichi pa moyo wake 

wa munthu. Kuzolowera Chikhristu chakunjachi 

kumatha kuchotsa mphamvu za chikumbumtima chathu. 

Chimabweretsa khoma lophimba chizindikiritso cha 

munthu. Palibe amene amakhala wokanika koposa 

munthu amene amagwira zinthu za uzimu apa ndi 

kumathamangiranso tchimo ndi zinthu za m’dziko pa 

mbali. Mabwana amene amapita ku tchalitchi mwa 

chizolowezi ndi cholinga chonena kuti aonetsere 

chitsanzo kwa antchito ao; akuluakulu amene amakhala 

ndi mapemphero m’banja mwao kuti aoneke bwino 

m’mabanjawo; akulu a mpingo osatembenuka amene 

sabata ndi sabata amawerenga mapemphero ndi 

maphunziro a Mau a Mulungu, pamene pochita izi 

samapeza chikondwerero chenicheni; oimba 

osatembenuka mtima amene amaimba nyimbo zenizeni 

zauzimu pa Lamulungu liri lonse, chifukwa chakuti ali 

ndi mau abwino, pamene zolakalaka zao ziri makamaka 

pa zinthu zapansi—onsewa ali pa tsoka loopsya. 

Pang’onopang’ono alikuumitsa mitima yao ndi kufetsa 

chikumbumtima chao. Ngati mukonda moyo wanu, 

chenjerani ndi Chikhristu chakunja. 

Chikhristu chakunja ndi cha utsiru, chopusa, ndi 

cha umbuli. Kodi Mkhristu wakunja akuona ngati 

Chikhristu chakunja chakecho chingam’patse mtendere 

pa tsiku lodwala ndi pa ora la imfa? N’zosatheka. Moto 

wojambula sungaotche, komanso chithunzi cha chakudya 

sichingathetse njala. Momwemonso Chikhristu chakunja 

sichingabweretse mtendere ku moyo. Kodi iye akuona 

ngati kuti Mulungu saona kuperewera ndi kufa kwa 

Chikhristu chake? Ngakhale anganyenge anansi, 

odziwana nawo, anzake opembedza nawo ndi abusa ndi 

maonekedwe abwino, kodi anganamize Mulungu? Ganizo 

limeneli ndi lopanda ntchito. “Kodi Iye wakuumba diso 

ngwosapenya?”(Salmo 94:9) Amadziwa chinsinsi chonse 

cha m’mtima. Iye adzaweruza zinsinsi za anthu (Aroma 

2:16), pa tsiku lomaliza. Iye amene ananena kwa mngelo 

ali yense wa mipingo isanu ndi iwiri kuti “ndidziwa 

ntchito zako” (Chivumbulutso 2:2), sasintha. Iye amene 

ananena kwa munthu uja wopanda chovala chaukwati 

kuti, “Mnzangawe, unalowa muno bwanji wosakhala 

nacho chovala chaukwati?” sadzanyengedwa ndi 

kachipembedzo konama. Ngati sufuna kuchititsidwa 

manyazi pa tsiku lomaliza, ndibwerezanso kachiwiri kuti 

chenjera ndi Chikhristu chakunjachi. 

2. Chipembedzo choona chimakhala mumtima 

ndipo Mkhristu woona ndi Mkhristu wa mumtima.  

Mtima ndi mayeso enieni a makhalidwe a munthu. 

Sitingamudziwe munthu nthawi zonse pa zimene iye 

anena kapena kuchita. Munthu angathe kunena chinthu 

kapena kuchita kanthu kamene kali kabwino pamene 

mumtima mwake simuli choncho. Mtimawo ndiye 

munthuyo. “Pakuti monga asinkha m’kati mwake, ali 

wotere” (Miyambo 23:7). 

Mtima ndi mayeso oongoka a chipembedzo cha 

munthu. Sichokwanira kuti munthu avomereze ndi 

pakamwa ziphunzitso za chipembedzo kokha ndi kukhala 

ndi maonekedwe oyenera akunja kokha. Nanga mtima 

wake ndi wotani? Limenelo ndi funso lalikulu. Ichi ndi 

chimene Mulungu amayang’anapo. “Pakuti munthu 

ayang’ana chooneka ndi maso, koma Yehova ayang’ana 

mumtima”(1 Samueli 16:7). Mtumwi Paulo anena kuti 

ndi muyeso woyenera wa moyo: “Koma Myuda ndiye 

amene akhala wotere mumtima; ndipo mdulidwe uli wa 

mtima”(Aroma 2:29). Ndani anganene kuti mau a 

mphamvuwa sanalembedwere Akhristu, koma Ayuda 

okha? Mtumwiyu ankafuna ife tidziwe kuti munthu ndi 

Mkhristu pokhapokha atakhala wotero mkati komanso 

kuti ubatizo weniweni ndi wa mumtima. 

Mtima ndi malo kumene chipembedzo chopulumutsa 

chiyenera kuyambira. Mtima ndi wopanda chipembedzo 

chenicheni chibadwire, choncho uyenera kukonzedwa 

ndi Mzimu Woyera kaye. “Mtima watsopano 

ndidzakupatsa iwe.” Mtima wathu ndi wolimba ndipo 

uyenera kufewetsedwa ndi kuswedwa. “Ndipo 

ndidzachotsa mtima wamwala m’thupi, ndi kukupatsani 

mtima wamnofu” (Ezekieli 36:26). “Nsembe za Mulungu 

ndizo mzimu wosweka; Inu, Mulungu, simudzaupeputsa 

mtima wosweka ndi wolapa” (Salmo 51:17). Mtima, 

chibadwa chake, ndi wouma ndi wotseka kuti sungamve 

za Mulungu ndipo uyenera kutsegulidwa. Ambuye 

anatsegula mtima wa Lidiya (Machitidwe 16:14). 

Pamtima ndi pamene chikhulupiriro chopulumutsa 

choona chingapezeke. “Pakuti ndi mtima munthu 

akhulupira kutengapo chilungamo” (Aroma 10:10). 

Munthu angakhulupirire kuti Yesu ndi Khristu, monga 

ziwanda zimakhulupiriranso, koma amakhalabe mu 

uchimo. Angathe kukhulupirira kuti ali wochimwa ndi 

kudziwa bwino lomwe kuti Khristu Yesu ndi Mpulumutsi 

yekhayo koma n’kuganiza mwa ulesi kuti adzakonza 

moyo wake nthawi ina. Koma palibe munthu amene 

alandira Yesu ndi kulandira chikhululukiro ndi mtendere 

kufikira atakhulupirira ndi mtima. Ndi chikhulupiriro 

cha mumtima chimene chimatilungamitsa.  

Mtima uzikhala kasupe wa chiyero choona ndi 

kasupe wosaphwa pa kuchita zabwino. Akhristu oona ndi 

oyera chifukwa mitima yao ndi yokondweretsedwa 

pakuchita chiyero. Amamvera kuchokera mumtima. 

Amachita chifuniro cha Mulungu kuchokera mumtima. 

Ngakhale m’ntchito zao amakhala ofooka kapena opanda 

mphamvu, koma amakondweretsabe Mulungu chifukwa 

amazichita kuchokera mumtima wachikondi. Iye amene 

anayamika timakobiri tiwiri ta mkazi wamasiye timene 

anapereka koposa zopereka zonse za anthu achuma a 

Chiyuda, amaona ungwiro kwambiri koposa kuchuluka. 

Zimene akonda kuona ndi chinthu chochitidwa 

“mumtima woona ndi wabwino”(Luka 8:15). Palibe 

chiyero chenicheni popanda mtima wabwino.  

Zinthu zimene ndikunenazi zingamveke ngati 

zachilendo. Kapena zikutsutsana ndi maganizo onse a ena 

amene akuwerenga kabukhu aka. Mwina mwake mwaona 

ngati kuti chipembedzo cha munthu chikakhala 

choongoka kunja kokha, ndiye kuti Mulungu akondwera 

naye kwambiri pamenepo. Apo ndiye mwalakwiratu. 

Mukukana zonse za chiphunzitso cha Baibulo. 

Maonekedwe olungama a Chikhristu opanda mtima 

woona akufanana ndi chifarisi. Zinthu zakunja 

zaChikhristu—monga ubatizo, mgonero, kukhala 

membala wa mpingo, kupatsa zachifundo, ndi zina, 

sizidzam’tengera munthu Kumwamba koma pokhapokha 

mtima wake uli woyenera. Payenera kukhala zinthu za 

m’kati ndi zakunja zomwe, ndipo ndi pa zinthu za m’kati 

zimene maso a Mulungu amayang’anapo kwambiri. 

Imvani m’mene Paulo akuphunzitsira za chimenechi 

mu ndime zitatu zogwira mtima koposa: “Mwa Khristu 

Yesu kapena mdulidwe kapena kusadulidwa kulibe 

mphamvu; komatu chikhulupiriro chakuchititsa mwa 

chikondi.” “Pakuti mdulidwe ulibe kanthu, kusadulidwa 

kulibe kanthunso, komatu wolengedwa watsopano” 

(Agalatiya 5:6; 6:15). “Mdulidwe ulibe kanthu, ndi 

kusadulidwa kulibe kanthu, koma kusunga kwa 

malamulo a Mulungu.” (1 Akorinto 7:19). Kodi 

mtumwiyu, mu ndime zimenezi anatanthauza kuti 

mdulidwe sunali kufunikanso mu Chipangano 

Chatsopano? Ee. Koma kodi ndi zokhazo basi? Ai ndithu! 

Ndikhulupirira kuti amatanthauza zoposa apa. 

Anatanthauza kuti chipembedzo choona sichipangidwa 

m’ndondomeko chabe komanso kuti chofunika 

kwenikweni chinali choposa kudulidwa kapena 

kusadulidwa. Iye anatanthauza kuti zonse zimadalira pa 

kubadwanso, pakukhala ndi chikhulupiriro choona 

chopulumutsa, komanso pakukhala woyera m’moyo ndi 

machitidwe. Iye anatanthauza kuti izi ndi zinthu zimene 

tiyenera kuyang’anapo kwambiri osati makhalidwe ndi 

maonekedwe akunja ndi athupi. “Kodi ndili wolengedwa 

watsopano?” “Kodi ndimakhulupiriradi Yesu?” “Kodi 

ndine munthu woyera?” Awa ndi mafunso aakulu amene 

tiziyesetsa kuwayankha. 

Mtima ukakhala woipa, nazonso zina zonse zimaipa 

pamaso pa Mulungu. Munthu akhoza kuchita zabwino 

zambiri, ndi kulemekeza miyambo ndi malamulo zimene 

Mulungu mwini analamula, koma mtima utakhala 

wochimwa, Mulungu sakondwera. Mulungu afuna mtima 

wonse, wosati mtima wogawikana pawiri. 

Likasa linali loyeretsetsa kwambiri mu Chihema cha 

Ayuda. Pamwamba palikasa panali chotetezerapo chija. 

Mkati mwake munali magome a miyala a malamulo 

olembedwa ndi chala cha Mulungu. Mkulu wa ansembe 

yekha amaloledwa kulowa m’mene likasali linali 

kusungidwa, mkati mwa chinsalu chotchinga. 

Amaloledwa kulowa kamodzi kokha pa chaka. Aisrayeli 

ankaona ngati kuti ndi madalitso apadera likasa 

likapezeka pakati pa chigono chao. Koma likasa lomweli 

silinathe kuchitira ana a Israyeli zabwino, pamene 

analikhulupirira likasali monga fano, pamene mitima yao 

inali yodzaza ndi uchimo. Tsiku lina anatengera likasali 

ku nkhondo, nanena, “Titenge likasa—kuti litipulumutse 

m’dzanja la adani athu” (1 Samueli 4:3). Pamene linafika 

ku zithandozo analichitira ulemu wonse woyenera. Iwo 

“anafuula kwambiri kotero kuti nthaka inanjenjemera.” 

Koma zonsezi zinali chabe. Anagonjetsedwa ndi Afilisti, 

ndipo likasalo linalandidwa. Nanga ichi chinachitika 

chifukwa cha chiyani? Chinachitika chifukwa 

chipembedzo chao chinali chionetsero chabe. Anachitira 

ulemu likasa, koma sanam’patse Mulungu wa likasayo 

mitima yao. Panali mafumu ena a Yuda ndi Israyeli 

amene anachita zinthu zambiri zimene zinali zoongoka 

pamaso pa Mulungu, koma sanalembedwe mu 

m’ndandanda wa anthu olungama. Rehobowamu 

anayamba bwino, ndipo kwa zaka zitatu anayenda mu 

njira ya Davide ndi Solomoni (2 Mbiri 11:17). Koma 

patapita nthawi, “anachita choipa, popeza sanalunjikitsa 

mtima wake kufuna Yehova” (2 Mbiri 12:14). Abiya, 

monga mwa bukhu la Mbiri ananena zinthu zambiri 

zimene zinali zabwino napambana pa nkhondo 

polimbana ndi Yerobowamu. Komabe kwambiri 

anapezeka wolakwa. Timawerenga kuti mtima wake 

sunali wangwiro ndi Yehova Mulungu wake” (1 Mafumu 

15:3). Amaziya, nkhani yake ndi yakuti, “anachita 

zoongoka pamaso pa Yehova, koma wosachita ndi mtima 

wangwiro” (2 Mbiri 25:2). Yehu, mfumu ya Israyeli 

anaikidwa ndi Mulungu kuti athetse kupembedza mafano. 

Anali munthu wa changu chapadera pakuchita ntchito ya 

Mulungu. Koma mwa tsoka timaona kuti, “Yehu 

sanasamalira kuyenda m’chilamulo cha Yehova Mulungu 

wa Israyeli ndi mtima wake wonse; sanaleka zoipa za 

Yerobiamu, zimene anachimwitsa nazo Israyeli” (2 

Mafumu 10:31). Mwachidule, apa tingonenapo chinthu 

chimodzi pa zonsezi za mafumuwa kuti onsewa anali oipa 

mkati. Anavunda mumtima. 

Lero, pali malo ambiri kumene anthu amachitirako 

chipembedzo kumene zochitika za chipembedzo 

chakunja zimachitika bwino. Nyumba yopempheramo ndi 

yokongola, mapemphero onse ndi abwino, kuimba kwao 

n’kokoma, mndondomeko wa chipembedzo chao ndi 

wooneka bwino koposa, komanso zonse zokondweretsa 

maso ndi makutu ziri pomwepo. Diso ndi khutu ndi thupi 

lonse ziri kukondwera, koma mu zochitika zonsezi 

Mulungu sakondwera. Chinthu chimodzi chikusowa 

ndipo kusoweka kwa chinthu chimodzi ichi kumaononga 

zinthu zonse. Kodi chinthu chimodzi chimenechi ndi 

chiyani? Ndi MTIMA! Mulungu akuona zonsezi. Akuona 

kuti chipembedzo chathupi chalowa m’malo mwa 

chipembedzo cha uzimu, ndipo Mulungu akaona zoterezi 

sakondwera. Sasangalala m’pang’ono pomwe akaona 

tchalitchi, mapemphero, abusa kapena anthu ake omwe 

ali osatembenuka mtima, osatsitsimuka, osasweka mtima 

ndi a mitima yosadzichepetsa. Kuweramitsa mitu, 

kupinda maondo, kunena “Ameni” mofuula, kugwira 

manja, kapena kutembenuza nkhope ndi kuyang’ana ku 

m’mawa—zonsezi—zonsezi ndi za chabe pamaso pa 

Mulungu ngati palibe mtima woongoka. 

Pamene mtima uli woongoka, Mulungu amalekerera 

zinthu zina zimene tikuzilephera. Pangakhale zolakwika 

m’chidziwitso kapena kufooka mu zochita zathu. Kapena 

tingalowere kumbali pamene tikanatsata njira yabwino 

popembedza. Koma ngati mtima wathu uli woongoka, 

Mulungu sadzawerengera zimenezi kupitirira muyezo. 

Mulungu ndi wachifundo ndi wachisomo ndipo 

adzakhululukirabe chiri chonse chimene sichiri 

changwiro pamene aona mtima woona ndi wosagawikana 

pawiri.Yehosafati ndi Asa anali mafumu a Yuda amene 

sanachite bwino mu zinthu zambiri. Yehosafati anali 

wamantha, wovomera ziri zonse wosatha kukana kuti, 

“Ai,” ndipo anagwirizana ndi Ahabu, mfumu yoipitsitsa ya 

Israyeli. Asa anali munthu wosakhazikika amene pa 

nthawi ina anakhulupirira mfumu ya a Suriya koposa 

kukhulupirira Mulungu, ndipo pa nthawi ina anakwiyira 

mneneri wa Mulungu chifukwa cha kum’dzudzula (2 

Mbiri 16:10). Komabe anthu awiriwa anali ndi chinthu 

chimodzi chabwino m’miyoyo yao. Ngakhale anali ndi 

zolakwika izi anali ndi mitima yabwino.  

Pali magulu ambiri a Akhristu opembedza pa dziko 

lapansi lero amene mwa iwo mulibe china chiri chonse 

chimene chingakope munthu monga mwa thupi. 

Akhristuwa amakumana m’nyumba zosaoneka bwino. 

Amaimba mosachititsa kaso. Amapanga mapemphero 

ofooka ndi maulaliki ofooka. Komabe Mzimu Woyera 

amakhala pakati pao! Nthawi zambiri ochimwa ali 

kutembenuka mtima m’malo oterewa ndipo Ufumu wa 

Mulungu umapita patsogolo koposa m’matchalitchi 

akuluakulu a Akatolika kapena a mipingo ina. Izi 

zirikuchitika bwanji? Kodi tingazifotokoze bwanji? 

Kufotokoza kwake n’kwapafupi—kuti m’magulu 

odzichepetsawa chipembedzo cha mtima chiri 

kuphunzitsidwa ndi kusungidwa. Amafunitsitsa kuti 

anthu asinthike m’mitima mwao. Amayesetsa kuti 

mitima itasinthika pakati pao. Ndipo zotsatira zake ndi 

zakuti Mulungu amakondwera ndipo amawadalitsa iwo. 

Apa ndisiye mbali imeneyi ya phunziro langa. 

Taganizirani bwino zinthu zimene ndanenazi. 

Ndikhulupirira kuti mudzazionera nokha kuti zonsezi ndi 

zoonadi. Sankhani lero kuti mukhale Mkhristu wa 

mumtima. Kaya ndinu wa mpingo wanji, 

musakhutitsidwe ndi chipembedzo cha chionetserochi 

chimenenso chikhala chopanda mphamvu. Khazikikani 

m’maganizo anu kuti chipembedzo chakunja kokha si 

chipembedzo chopulumutsa ai, ndi kuti chipembedzo 

chamumtima ndi chokhacho chimene 

chingakutsogolereni Kumwamba.  

Ndikuchenjezeni ndi mau amodzi. Pamene ndanena 

kuti Chikhristu chakunja sichingapulumutse 

sinditanthauza kuti za Chikhristu zonse zooneka ndi maso 

ndi zopandiratu ntchito ai. Chenjerani ndi maganizo 

amtundu umenewu. Anthu ambiri masiku ano 

chipembedzo chao ndi cha zakunja kokha, koma 

sizikusonyeza kuti muzitaya machitidwe akunja onse a 

chipembedzo ai. Bishopo Hall ananena mau amphamvu 

komanso oona kuti, “Iye amene ali ndi maonekedwe a 

chipembedzo chabe ndi wonyenga; ndipo iye amene alibe 

maonekedwe alionse achipembedzo ndi wokana kuti kuli 

Mulungu.” 

Maonekedwe a chipembedzo sangatipulumutse, 

koma sikuti tiwanyoze ai. Nyali si nyumba ya munthu ai, 

koma ndi thandizo kwa munthu akayenda usiku popita 

ku nyumba mu mdima. Gwiritsani ntchito machitidwe 

oonekera ndi maso a chipembedzo mu njira yake, ndipo 

mudzapeza madalitso. Koma kumbukirani, pamene 

mugwiritsa ntchito mchitidwe uli wonse wa 

chipembedzo, kuti chofunika chachikulu choyamba mu 

chipembedzo ndi m’mene mtima wanu ulili pa 

chipembedzocho. 

3. Chipembedzo choona sichikhala chofala. 

Sichidzakhala chotamandidwa ndi anthu, koma 

Mulungu. 

Sindingathe kusiya mbali iyi ya phunziro lathu, 

osaitchula, ngakhale itakhala yowawa bwanji. Ndili 

wofunitsitsa kuti wina aliyense amene awerenga izi amve 

ndithu zabwino za chipembedzo chamtima, komabenso 

sindidzawabisira iwo zowawa zimene zibwera nacho 

chipembedzo chamtimachi. Sindifuna kuchulukitsa 

anthu a Mbuye wanga monyenga ai. Sindilonjeza 

chirichonse chimene Mau a Mulungu sanena. Mauwa a 

Paulo ngomveka ndipo salakwika: chipembedzo 

chamtima ndi chipembedzo chimene “kuyamika kwake 

sikuchokera kwa anthu koma kwa Mulungu” (Aroma 

2:29). 

Chipembedzo choona cha Mulungu ndi Chikhristu 

chotsata Mau a Mulungu sizili zofala. Sizinakhalepo 

zofala. Sizidzakhalapo zofala mpaka dziko lapansi litatha. 

Mutafatsira bwinobwino ndi kuganiza mozama pa zomwe 

Baibulo linena za chibadwa chochimwa cha anthu onse, 

mudzatha kuvomereza kuti chipembedzo chenicheni 

chauzimu sichingakhale chofala kapena cholemekezeka 

pakati pa anthu ambiri. Monga momwe munthu alili, 

nthawi zonse amatsata chipembedzo chakunja kokha 

koposa chipembedzo cha mumtima. 

Chikumbumtima chosakonzedwa ndi Mulungu 

chimakwanirana bwinobwino ndi chipembedzo 

chakunjachi. Anthu amakonda chipembedzo, koma afuna 

akhale ndi chipembedzo chimene sichivuta kwambiri, 

chimene sichivutitsa mtima wao kwambiri, chimene 

sichisokoneza machimo ao kwambiri. Chikhristu 

chakunjachi chimawakwanira. Chimaoneka kuti ndi 

chimene iwo amafuna. 

Chipembedzo chakunjachi chimakulitsa mchitidwe wa 

anthu wofuna kudziyesa okha olungama. Tonse timafanana 

ndi Afarisi. Tonse timaumirira ku ganizo lakuti njira 

yopulumutsidwira ndi kuchita zinthu zambiri, ndi 

kutsatira mwambo wonse wa mpingo, ndi kuganiza kuti 

pakuchita izi tidzapita Kumwamba. Ichi ndi Chikhristu 

chakunja. Chimaoneka ngati kuti ndi njira yakupangira 

mtendere ndi Mulungu mwa mphamvu yathu. 

Chikhristu chakunjachi chimakondweretsa anthu 

aulesi ife. Chipembedzochi chimaumirira kwambiri 

kumbali ya Chikhristu imene ili yotchipa kwambiri. 

Munthu amakonda ichi. Amadana ndi mavuto 

m’chipembedzo. Amafunafuna china chimene 

sichingazunguze chikumbumtima chake choipa ndi 

moyo wake woipa wamkati. Musiye chikumbumtima 

osachisokoneza, ndipo monga Herode, adzachita “zinthu 

zabwino zambiri.” Kutsatira chipembedzo ichi 

chimaoneka ngati kuti chiri kutsegula khomo lotseguka 

lolowera Kumwamba mosavuta (Marko 6:20).  

Choonadi chikuonekera pano. Tayang’anani pa mbiri 

ya chipembedzo m’mibadwo yonse ya dziko lapansi kuti 

kodi chakhala chofala ndi chiyani. Taonani pa mbiri ya 

Aisrayeli kuyambira pa kutuluka kwao ku Aigupto mpaka 

ku mapeto a bukhu la Machitidwe a Atumwi ndi kuona 

kuti ndi chiyani chimene chakondedwa. Chikhristu 

chakunja chinali tchimo lalikulu limene aneneri a 

m’Chipangano Chakale anatsutsana nalo kawirikawiri. 

Ichi chinali vuto lalikulu pakati pa Ayuda pamene 

Ambuye wathu Yesu Khristu anadza m’dziko lapansi. 

Taonani pa mbiri ya mpingo wa Yesu Khristu patatha 

nthawi ya Atumwi. Patangopita nthawi yochepa 

Chikhristu chakunjachi chinaononga moyo ndi 

mphamvu za Akhristu oyamba! Chikhristu cha mtundu 

uwu chinaphimba nkhope yonse ya Chikhristu ndi kuti 

Uthenga Wabwino unaoneka ngati wakufa. Lero lino, ndi 

malo ochepa kwambiri kumene chipembedzo chili cha 

moyo! Ndi maiko ambiri kumene chipembedzo chiri 

chobeba! Sitingalephere kuzidziwa izi. Zimamveka 

monga bingu. Zonsezi ziri kuonetsa kuti chipembedzo 

chakunjachi ndi chofalikira. Ndipo kuyamika kwake 

kumachokera kwa anthu. 

Koma ndi chifukwa chiyani tiyenera kuyang’ana pa 

zoona zake za mbiri? Tiyeni tiyang’anenso zinthu zimene 

zimaoneka pamaso pathu. Kodi masiku ano chipembedzo 

chofala si chamaonekedwe akunja kokha? Si chipembedzo 

chotsika kodi? Kodi chimenechi si chomwe chili chofala 

masiku ano? Yohane ananena chomwechi za aphunzitsi 

onyenga kuti, “Mwa ichi alankhula monga ochokera 

m’dziko lapansi, ndipo dziko lapansi liwamvera”(1 Yohane 

4:5). Kunena mapemphero ako, ndi kumapita ku tchalitchi 

osajomba, ndi kulandira masakalamenti kawirikawiri, 

pamenepo anthu ambiri adzakunena kuti ndiwe Mkhristu 

wabwino koposa. “Nanga ungaonjezerenso chiyani 

pamenepo?” amatero. “Ngati ichi si Chikhristu, nanga ndi 

chiyani?” Kufunsa zambiri kwa munthu wina 

kumaganizidwa kuti ndi kum’landa ufulu wake! Kukayika 

kuti kodi munthu ameneyu adzapita Kumwamba 

kumaganizidwa kuti ndi chidani! Ngati zinthuzi ziri 

choncho, ndi chopanda ntchito kukana kuti chipembedzo 

chakunjachi ndi chofala. Ndithudi, ndi chofala! Chinali 

chofala kuyambira kale. Chidzakhala chofalabe mpakana 

pamene Yesu adzabwerenso. Nthawi zonse chinali 

choyamikidwa ndi anthu ndipo chidzakhala choyamikidwa 

ndi anthu mpakampaka. 

Tamvetserani tsopano za chipembedzo chamtima 

ndipo mudzamva mbiri yosiyana kwambiri. 

Sichinayamikidwepo ndi mau abwino ochokera kwa 

anthu. Anthu okhala nacho chipembedzo chamtimachi 

amasekedwa, kunyozedwa, kujededwa, kudedwa, 

kuzunzika, kumangidwa ndipo kuphedwa. Ochikonda 

chipembedzochi amakhala okhulupirika ndi achangu—

koma amakhalanso ochepa nthawi zonse. Ndipo 

sichinakhalepo choyamikidwa ndi anthu. 

Chipembedzo cha mtima ndi chodzichepetsa kwakuti 

sichingakhale chofala. Sichilola munthu wachibadwa cha 

thupi kuti anyadire. Chimamuuza kuti iye ndi wochimwa, 

wotayika, woyenera Gehena ndiye athawire kwa Yesu kuti 

akapeze moyo. Chipembedzochi chimamuuza kuti iye ndi 

wakufa ndi kuti ayenera kupatsidwanso moyo ndi 

kubadwa ndi Mzimu. Kunyada kwa munthu kumaukira 

mbiri ngati zimenezi. Amadana ndi kumuuza kuti zinthu 

zamuipira chonchi. 

Chipembedzo cha mtima ndi choyera kwakuti 

sichingakhale chofala. Sichileka kuvuta munthu wa 

chithupithupi. Chimasokoneza chikondi chimene ali 

nacho pa za m’dziko ndi machimo ake. Chimafuna kuti 

achite zinthu zimene amadana ndi kunyansidwa nazo 

monga—kutembenuka mtima, chikhulupiriro, kulapa, 

kukhala ndi maganizo a uzimu, kuwerenga Baibulo, ndi 

kupemphera. Chimamuuza kuti asiye zinthu zimene 

amazikonda ndi kuziumirira, ndipo satha kuzisiya. 

Chingakhale chachilendo ndithu ngati atakonda 

chipembedzo choterechi. Chimadulira njira yake ndi 

kuononga chikondwerero ndi mapulani ake; choncho 

sitingayembekezere kuti adzakondwera nacho. 

Kodi chipembedzo cha mtima chinali chofala mu 

Chipangano Chakale? Ai! Davide ankadandaula kuti, 

“Okhala pachipata akamba za ine; ndipo oledzera 

andiyimba”(Salmo 69:12). Timapeza kuti aneneri 

ankazunzidwa chifukwa cha kulalikira podzudzula 

tchimo ndi kupempha anthu kuti apereke mitima yao 

kwa Mulungu. Aneneri awa anakhudzidwa ndi zimenezi 

monga Eliya, Mikaya, Yeremiya, ndi Amosi. Mtundu wa 

Ayuda sanatsutse chipembedzo cha chionetsero ndi 

maonekedwe. Chimene anadana nacho chinali 

kutumikira Mulungu ndi mitima yao. 

Nanga chipembedzo chamtima chinali chofala mu 

nthawi ya Chipangano Chatsopano? Mbiri yonse ya 

utumiki wa Ambuye wathu Yesu Khristu ndi miyoyo ya 

atumwi ake ndi yankho lokwanira. Alembi ndi Afarisi 

akanam’landira Mesiya ndi manja awiri Yesu akanatsogoza 

chipembedzo chakunjachi pamodzi ndi uthenga umene 

ukanakweza za miyambo ya mpingo. Koma iwo sakanatha 

kulandira chipembedzo chimene mfundo zake zoyamba 

ndi kudzichepetsa ndi chiyeretso cha mtima. 

Kodi chipembedzo chamtimachi chakhalapo chofala 

kulikonse kumene mpingo wafalikira mu zaka zambiri 

zapitazi? Si kwenikweni. Posakhalitsa, anthu amene 

anatsutsana ndi chipembedzo chakunjachi anachotsedwa 

monga “ovutitsa Israyeli.” Kale, Chikonzedwe chachikulu 

cha mpingo chisanafike, zinthu zinali chonchi – kuti 

aliyense amene anatukula chiyeretso cha mtima ndi 

kutsitsa chipembedzo chopanda uzimuchi anayesedwa 

mdani wa anthu onse. Wotereyu anali kungom’letsa, 

kum’chotsa mu mpingo, kumuika mu ndende kapena 

kumupha monga Joni Hasi (John Huss). Mu nthawi ya 

Chikonzedwe, ntchito ya Luteri (Luther) ndi anzake 

inagwiridwa pansi pa mavuto a kunenedwa zoipa 

kosalekeza. Kodi chifukwa chake chinali chiyani? Ndi 

chifukwa chakuti iwowo anatsutsa chipembedzo 

chakunjachi ndi miyambo ya mpingo imene Yesu 

sanaphunzitse, ndipo anaphunzitsa za kufunika kwa 

chipembedzo cha mumtima. 

Kodi chipembedzo chamtima chakhalapo chofala 

kwathu ku Mangalande? Palibe, kusiya kwa kanthawi 

kochepa kokha. Sichinali chofala mu nthawi ya Kwini 

Mere (Queen Mary) pamene Latima ndi mbale wake 

anaphedwa naotchedwa. Sichinali chofala mu nthawi ya 

Mafumu a ku Mangalande yotchedwa Astuart, pamene 

kukhala Mkhristu wa chiPuritani kumaoneka koipitsitsa 

kwa munthu kuposa kumwa mowa kapena kutukwana. 

Sichinali chofala pakati pake pa zaka za ma1700, pamene 

Wesile ndi Witifiludi (Wesley ndi Whitefield) analetsedwa 

mu mpingo wa chiAnglican. Chikhulupiriro cha 

ogalukira chiKatolika nthawi ya Chikonzedwe cha 

mpingo ndi chikhulupiriro cha aPuritani ndi cha a 

Methodist chinali chimodzi, ndipo onsewa anadedwa 



20 

chifukwa analalikira kuipa kwa chipembedzo 

chakunjacho, ndi kuti munthu sangathe kupulumutsidwa 

asanalape, kukhulupirira, kubadwanso ndi Mzimu 

Woyera, kusinthika m’maganizo ndi kuyera mumtima. 

Kodi chipembedzo chamtima ndi chofala lero lino? 

Ndiri kuyankha mwachisoni kuti sindikhulupirira 

choncho. Taonani ochitsatira ake m’mipingo. 

Mudzawaona kuti ndi ochepa ndithu. Amakhalira pa okha 

m’mipingo mwao. Amachitidwa zoipa zambiri, mau 

achipongwe, kunenezedwa kolimba, kuzunzidwa, 

kusekedwa, ndi kunyozedwa. Uku si kufala ai! Yang’anani 

aphunzitsi a chipembedzo chamtima pamene aima pa 

gome. Amakondedwa ndi kufunidwa, mosakayika, ndi 

anthu ochepa amene amawamva, navomerezana nawo. 

Koma abusa okhulupirika amenewa amadziwa kuti ndi 

anthu ochepa okha amene amawakonda. Ochepa okha 

amakhalira nawo pa nthawi ili yonse ya kusowa. Amapeza 

kuti nthawi zambiri ayenera kugwira ntchito pa okha 

monga anachitira Mbuye wawo Yesu. Ndili kulemba 

zinthuzi ndi chisoni, koma ndikukhulupirira kuti ndi 

zoona. Chipembedzo chamtima chenicheni lero, monga 

momwe chinalili m’masiku apitawo chilibe “mayamiko 

ochokera kwa anthu.” 

Koma mudziwe kuti zomwe anthu aganiza kapena 

atamanda zilibe kanthu. Wotiweruza ndi Ambuye. 

Munthu sadzatiweruza pa tsiku lomalizalo. Munthu 

sadzakhala pa chimpando chachifumu chija, kuyesa 

chipembedzo chathu ndi kuweruza mlandu wathu, ai! 

Okhawo omwe Mulungu adzawavomereza ndi omwe 

adzavomerezeka pa chiweruzo cha Yesu. Apa m’pamene 

tiona kukongola ndi kupambana kwa chipembedzo cha 

mumtima, poti ngakhale anthu atapanda kuchilemekeza 

koma Mulungu adzachilemekeza. 

Mulungu amatsimikiza ndi kulemekeza chipembedzo 

chamtima m’moyo uno. Amayang’ana pansi kuchokera 

Kumwamba, ndi kusanthula mitima ya ana onse a anthu. 

Paliponse pamene aona kulapa kwa mumtima chifukwa 

cha tchimo, chikhulupiriro cha mumtima pa Khristu, 

chiyero cha mumtima cha moyo, chikondi cha mumtima 

kwa Yesu, lamulo lake, chifuniro chake ndi Mau ake—

paliponse pamene Mulungu aona zinthu izi, amakondwera 

kwambiri. Amalemba bukhu la chikumbukiro la 

munthuyo, kaya ndi wosauka ndi wosaphunzira bwanji. 

Amauza angelo ake kuti am’sunge mwa padera. Mulungu 

amam’sungabe m’chipulumutso ndi kum’patsa zosowa za 

tsiku ndi tsiku za mtendere, chiyembekezo ndi mphamvu. 

Amamuona ngati chiwalo cha Mwana wake wokondedwa, 

monga wina amene ali kuchitira umboni choonadi monga 

Mwana wake anachita. Ngakhale atakhala wofooka monga 

mtima wa munthu ulili kwa iye, imakhala nsembe ya moyo 

imene Mulungu amakonda, ndi mtima umene Mulungu 

analumbira kuti sadzaunyoza. Kuyamika uku kuposa 

kuyamika kwa anthu! 

Mulungu adzalengeza poyera chivomerezo chake pa 

chipembedzo chamtima pamaso pa anthu onse a m’dziko 

atasonkhana pa tsiku lomaliza. Adzalamulira angelo ake 

kusonkhanitsa pamodzi oyera mtima onse, kuchokera ku 

mphepo zonse zinai za dziko kukhala gulu limodzi la 

ulemerero. Adzautsa akufa ndi kusintha amoyo ndi 

kuwaika ku dzanja la manja la mpando wa Mwana wake 

wokondedwa. Tsono onse amene anam’tumikira Khristu 

ndi mtima adzamumva Iye akunena: “Bwerani, inu, 

odalitsika a Atate wanga, lowani mu Ufumu wa Atate wanu, 

wokonzedwera inu lisanakhazikike dziko lapansi: munali 

okhulupirika pa zinthu zazing’ono, ndipo ndidzakupangani 

inu olamulira zinthu zambiri; lowani m’chikondwerero 

cha Ambuye wanu. Munandivomereza pamaso pa anthu 

ndipo Ine ndidzakuvomerezani pamaso pa Atate wanga ndi 

angelo ake oyera. Ndinu amene munali nane m’mayesero 

anga ndipo ndakusankhirani Ufumu monga Atate wanga 

wandisankhira”(Mateyu 25:21-34; Luka 12:8; Luka 22:28-

29). Mau awa sadzanenedwa kwa wina koma kwa iwo 

amene anam’patsa Yesu mitima yao! Mau awa 

sadzanenedwa kwa a Chikhristu chakunja, kwa 

achinyengo, oipa ndi osam’dziwa Mulungu. Ndithu iwo 

adzaima nadzaona zipatso za chipembedzo chakunja – 

zipatso zosakoma, zopweteka. Sitidzadziwa phindu lake 

lonse la chipembedzo chamtima kufikira tsiku lomalizira. 

Ndi pokhapo tidzamvetsetsa kuti ndi kokoma kukhala ndi 

kuyamika kwa Mulungu koposa kuyamika kochokera kwa 

anthu. 

Ngati mutenga chipembedzo cha mtima, sindingathe 

kukulonjezani chiyamiko cha anthu. Koma molimba 

mtima, ndingathe kumulonjeza munthu amene abwera 

kwa Khristu ndi kum’tumikira ndi mtima wake zinthu 

zotsatirazi: kukhululukidwa kwa machimo, mtendere, 

chiyembekezo, utsogoleri, chitonthozo, chisomo monga 

mwa kusowa kwako, mphamvu za pa tsiku la 

chiweruziro, komanso chimwemwe chimene dziko 

lapansi silingapatse kapena kuchilanda. Koma 

sindingamulonjeze kuti chipembedzo chake chidzakhala 

chofala ndi anthu. Koma ndikanangom’chenjeza kuti 

ayembekezere mjedo, kusekedwa, kunenedwa zoipa, 

kuipa mtima, kutsutsidwa ndi kuzunzidwa. Chipembedzo 

cha mumtima chili nawo mtanda wake ndipo tiyenera 

kukhutitsidwa kuunyamula. “Tiyenera kulowa m’ufumu 

wa Mulungu ndi zisautso zambiri” (Machitidwe 14:22). 

“Ndipo onse akufuna kukhala opembedza m’moyo mwa 

Khristu Yesu, adzamva mazunzo” (2 Timoteo 3:12). 

Koma ngati dziko lapansi likuda iwe, Mulungu 

adzakukonda. Ngati dziko lapansi lidzakusiyani inu, 

Khristu walonjeza kuti sadzakusiyani kapena 

kukulepherani. Chilichonse chimene mungataye 

chifukwa cha chipembedzo cha mtima, khalani 

otsimikiza kuti kulemekeza kochokera kwa Mulungu 

kudzakwaniritsa zonse.  

Tsopano ndimalizire ndi mau atatu omveka bwino 

kuti muwagwiritse ntchito. Ndifuna kuti agunde ndi 

kumamatira ku chikumbumtima cha aliyense amene 

awerenga kabukhu aka. Mulungu achipange ichi kukhala 

mdalitso ku miyoyo yambiri, mu nthawi ino ndi ku 

nthawi ya muyaya! 

(1) Choyamba, Kodi chipembedzo chanu, ndi cha 

miyambo chabe osati cha mumtima?  

Yankhani funso limeneli mokhulupirika monga ngati 

muli pamaso pa Mulungu. Ngati ndi choncho, ganizirani 

mozama kuti muli pangozi yoopsya. 

Mulibe chokutonthozani m’moyo pa tsiku la 

kuyesedwa, palibe china chingakupatseni chiyembekezo 

pamene muli kufa, palibe chimene chingathe 

kukupulumutsani pa tsiku lomaliza. Chipembedzo 

chakunjachi, sichinam’tengerepo wina Kumwamba. 

Chimodzimodzi zinyalala, chidzaotchedwa m’moto. 

Kupitiriza m’machitidwe amene muliwo mwagwa mu 

zoopsya za kutayika kwa muyaya. 

Ndikupemphani lero moona mtima, kuti mudziwe 

kuopsyaku, kutsegula maso anu ndi kulapa. Inu ampingo, 

osalapa’nu, kaya muli mu mpingo wotchuka kapena ai, 

ngati mungokhala nalo dzina chabe, ndi kukhala nacho 

chipembedzo chopanda mphamvu za Kumwamba, 

dzukani, lapani. Ngakhale ndinu wodziwa chiphunzitso 

choonadi cha Uthenga Wabwino wa Yesu, mwina 

mumakhala ndi chipembedzo chakunjachi; ganizirani 

mumtima mwanu, ndipo ngati muli choncho, lapani lero! 

Achipuritani a kale ankati: “Palibe chiwanda choopsya 

koposa chiwanda choyera.” Zoonadi, palibe chipembedzo 

choopsya koposa chipembedzo chakunja kokha chodziwa 

ziphunzitso zoonadi.  

Ine ndingokuchenjezani kokha. Nditere chifukwa cha 

chikondi. Ndi Mulungu yekha amene angafikitse chenjezo 

limeneli ku moyo wanu. Ndachita izi kuti muone kupusa 

ndi kuopsya kwa Chikhristu chosachokera mumtimachi! 

Unali uphungu womveka bwino wa munthu wina amene 

anali kufa umene analangiza nawo mwana wake wa 

mwamuna kuti, “Mwana wanga, kaya uli ndi 

chipembedzo cha mtundu wanji, koma usakhutitsidwe 

ndi kuvala mkanjo kokha.” 

(2) Kachiwiri, ngati mtima wako ukutsutsidwa ndipo 

ufuna kudziwa chofuna kuchita, ganizira mwakuya za 

njira yokhayo imene ingathe kukuthandiza. 

Pempherani kwa Ambuye Yesu Khristu 

mosazengereza ndi kumuuza Iye zonse za mtima wanu. 

Mumuuze Yesu za chipembedzo chanu choyamba 

choonongekacho, ndi kum’funsa kuti akukhululukireni. 

Funafunani chisomo cholonjezedwa cha Mzimu Woyera 

kuchokera kwa Iye, ndi kum’pempha Iye kuti akupatseni 

moyo wa uzimu ndi kukusandulizani mkati mwanu. 

Ambuye Yesu anapatulidwa ndi kudzozedwa kukhala 

Sing’anga wa moyo wa munthu. Palibe chomulaka. Palibe 

mtima wokanika umene sangathe kuuchiritsa. Palibe 

chiwanda chimene sangathe kuchitulutsa. Kaya mtimawo 

wapsyerera ndi kuuma bwanji, kuli “mvunguti ku 

Gileadi” (Yeremiya 46:11) umene udzatha kum’chiritsa, 

ndi Sing’anga amene ali wamkulu, wamphamvu 

kum’pulumutsa. Pitani, kaitaneni Ambuye Yesu Khristu 

lero lino, “Pemphani, ndipo adzakupatsani; funani, ndipo 

mudzapeza; gogodani, ndipo adzakutsegulirani” (Luka 

11:9). 

(3) Potsiriza, ngati mtima wanu sukutsutsani, ndipo 

muli ndi chitsimikizo chokhazikika mwa Mulungu, 

ganizirani mozama maudindo anu ambirimbiri. 

M’tamandeni masiku onse Iye amene wakuitanani inu 

kukutulutsani mumdima ndi kulowa m’kuunika ndi 

kukusinthani. M’tamandeni masiku onse ndi kum’ pempha 

Iye kuti asasiye ntchito ya manja ake mwa inu. 

Yang’anirani ndi kulonda mosamalitsa mbali iliyonse 

ya moyo wanu, mkati mwanu. Chikhristu chakufachi 

chiri chokonzeka kubweranso mwa ife, monga mliri wa 

achule ku Aigupto, achule amene analowa ngakhale mu 

chipinda cha mfumu. Yang’anirani, khalani maso. 

Yang’anirani powerenga Baibulo lanu, pakupemphera, 

kupsya mtima kwanu, ndi kulankhula kwanu, moyo wanu 

wa m’banja ndi chipembedzo chanu cha pa tsiku 

Lamulungu. Zinthu zabwino zonsezi zimatha kupangidwa 

monga mwa chionetsero chabe, monga chipembedzo 

chakunja. Dziyang’anireni kuti musagwe. Palibe munthu 

amene akuliratu mu zinthu za uzimu kotero kuti 

sangagwe. Yang’anirani ndipo khalani tcheru. 

Kotsiriza, yang’anani kutsogolo ndi kuyembekezera 

kudza kwa Ambuye. Zabwino zoposa ziri mtsogolo. 

Kubweranso kwachiwiri kwa Khristu kuchitika 

posachedwa. Nthawi ya mayeseroyi idzatha 

posachedwapa. Chiweruzo ndi mphotho za oyera mtima 

zidzapoletsa mabala athu. Pumulani mu chiyembekezo 

cha tsiku lija. Gwirani ntchito, yang’anirani ndi 

kuyang’ana kutsogolo.   


